
তথ্যবিবরণী                                                                                                                                 নম্বর: ৪২

নির্বাচন কমিশন গঠন সংলাপে রাষ্ট্রপতির সাথে গণতন্ত্রী পার্টির প্রতিনিধিদল 

এবং বাংলাদেশ খেলাফত আন্দোলনের প্রতিনিধিদলের আলোচনা

ঢাকা, ১৯ পৌষ (৩ জানুয়ারি) :

নির্বাচন কমিশন গঠন বিষয়ে গণতন্ত্রী পার্টির প্রতিনিধিদল এবং বাংলাদেশ খেলাফত আন্দোলনের প্রতিনিধিদল আজ রাষ্ট্রপতি মোঃ আবদুল হামিদের সঙ্গে আলোচনায় অংশ নেন ।  
প্রথমে রাষ্ট্রপতির সঙ্গে সংলাপে অংশ নেয় গণতন্ত্রী পার্টি। বিকেলে বঙ্গভবনের দরবার হলে অনুষ্ঠিত আলোচনায় ৭ সদস্যের প্রতিনিধিদলের নেতৃত্ব দেন দলের সভাপতি ব্যারিস্টার আরশ আলী।
বঙ্গভবনে তাদের স্বাগত জানিয়ে রাষ্ট্রপতি মোঃ আবদুল হামিদ বলেন, রাজনীতিতে সহমত ও সৌহার্দ্যের সংস্কৃতি গড়ে তোলা অপরিহার্য। গণতন্ত্রকে বিকশিত করতে রাজনৈতিক দলগুলোকে অন্যের মতের প্রতি শ্রদ্ধাশীল হওয়ার আহ্বান জানান রাষ্ট্রপতি।
আলোচনাকালে গণতন্ত্রী পার্টির প্রতিনিধিদল নিরপেক্ষ ও শক্তিশালী নির্বাচন কমিশন গঠনে আইন প্রণয়নসহ ৮ দফা প্রস্তাব পেশ করে। তারা নির্বাচন কমিশন গঠনে প্রধানমন্ত্রী, বিরোধীদলীয় নেতা, স্পিকার, প্রধান বিচারপতি এবং অ্যাটর্নি জেনারেলকে নিয়ে একটি সাংবিধানিক কাউন্সিল গঠনেরও প্রস্তাব দেন।
পরে নির্বাচন কমিশন গঠন বিষয়ে রাষ্ট্রপতি মোঃ আবদুল হামিদের সঙ্গে আলোচনায় অংশ নেন বাংলাদেশ খেলাফত আন্দোলনের প্রতিনিধিগণ। দলের চেয়ারম্যান মাওলানা আতাউল্লাহ হাফেজ্জী ৭ সদস্যের প্রতিনিধিদলের নেতৃত্ব দেন।
বঙ্গভবনে তাদের স্বাগত জানিয়ে রাষ্ট্রপতি মোঃ আবদুল হামিদ বলেন সুস্থ রাজনীতির বিকাশে দল পরিচালনায় নীতি ও আদর্শের প্রতিফলন জরুরি। তিনি বলেন জনগণের আস্থা ও বিশ্বাস অর্জনে ব্যক্তি ও রাজনৈতিক দলগুলোকে জনগণের কল্যাণকে অগ্রাধিকার দিতে হবে।
আলোচনাকালে বাংলাদেশ খেলাফত আন্দোলন একটি শক্তিশালী, দক্ষ ও নিরপেক্ষ নির্বাচন কমিশন গঠনের জন্য একটি স্থায়ী আইন প্রণয়নসহ ৬ দফা পেশ করে। তারা নবীন-প্রবীণের সমন্বয়ে নির্বাচন গঠনের প্রস্তাব করেন। তারা বলেন, ধর্মবিদ্বেষী, চিহ্নিত দুর্নীতিবাজ, কালো টাকার মালিক, অবৈধ সম্পদের অধিকারী, সন্ত্রাসী, সাজাপ্রাপ্ত অপরাধী ও ঋণখেলাপির সাথে জড়িত ও তাদের পরিবারবর্গকে নির্বাচন কমিশনে অযোগ্য ঘোষণা করতে হবে। তারা নির্বাচন কমিশন কর্তৃক রাজনৈতিক দলগুলোর ৩৩ শতাংশ নারী নেতৃত্ব রাখার বাধ্যবাধকতাকে ঐচ্ছিক করার প্রস্তাব দেন
রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন  ইসলাম, রাষ্ট্রপতির প্রেস সচিব মোঃ জয়নাল আবেদীন এবং সচিব (সংযুক্ত) মোঃ ওয়াহিদুল ইসলাম খান এ সময় উপস্থিত ছিলেন।
#

ইমরানুল/নাইচ/মোশারফ/আব্বাস/২০২২/২০৫৩ ঘণ্টা 

তথ্যবিবরণী                                                                                                                              নম্বর : ৪১
জাতীয় চাঁদ দেখা কমিটির সভায় সিদ্ধান্ত
আগামী ৫ জানুয়ারি থেকে পবিত্র জামাদিয়াস-সানি মাস শুরু
ঢাকা, ১৯ পৌষ (৩ জানুয়ারি) :


বাংলাদেশের আকাশে আজ কোথাও ১৪৪৩ হিজরি সনের পবিত্র জামাদিয়াস-সানি মাসের চাঁদ দেখা যায়নি। ফলে আগামীকাল ৪ জানুয়ারি মঙ্গলবার পবিত্র জামাদিয়াস আউয়াল মাসের ৩০ দিন পূর্ণ হবে এবং আগামী ৫ জানুয়ারি  বুধবার থেকে পবিত্র জামাদিয়াস-সানি মাস গণনা করা হবে। 


আজ ইসলামিক ফাউন্ডেশন বায়তুল মুকাররম সভাকক্ষে জাতীয় চাঁদ দেখা কমিটির সভায় এ সিদ্ধান্ত গৃহীত হয়। এতে সভাপতিত্ব করেন ধর্ম বিষয়ক মন্ত্রণালয়ের অতিরিক্ত সচিব মুঃ আঃ আউয়াল হাওলাদার। 


সভায় ধর্ম বিষয়ক মন্ত্রণালয়ের অতিরিক্ত সচিব মোঃ মুনিম হাসান, ইসলামিক ফাউন্ডেশনের মহাপরিচালক ড. মোঃ মুশফিকুর রহমান (অতিরিক্ত সচিব), মন্ত্রিপরিষদ বিভাগের যুগ্ম-সচিব মোঃ ছাইফুল ইসলাম, তথ্য ও সম্প্রচার মন্ত্রণালয়ের যুগ্ম সচিব মোঃ নজরুল ইসলাম, সিনিয়র  উপ-প্রধান তথ্য কর্মকর্তা মোঃ আবদুল জলিল, বাংলাদেশ ওয়াকফ প্রশাসন এর উপ-সচিব মোঃ রায়হান কাওছার, ঢাকা জেলার এনডিসি মোঃ আব্দুল্লাহ আল মাহফুজ, বাংলাদেশ টেলিভিশনের পরিচালক (প্রশাসন ও অর্থ) মোঃ জহিরুল ইসলাম মিয়া,  বাংলাদেশ মহাকাশ গবেষণা ও দূর অনুধাবন প্রতিষ্ঠানের পিএসও আবু মোহাম্মদ, বাংলাদেশ আবহাওয়া অধিদপ্তরের পরিচালক মোঃ আজিজুর রহমান, বায়তুল মুকাররম জাতীয় মসজিদের সিনিয়র পেশ ইমাম হাফেজ মাওলানা মুহাম্মদ মিজানুর রহমান, লালবাগ শাহী জামে মসজিদের খতিব মুফতি মুহাম্মদ নেয়ামতুল্লা ও চকবাজার শাহী জামে মসজিদের খতিব মুফতি শেখ নাঈম রেজওয়ান প্রমুখ উপস্থিত ছিলেন। 

#

শায়লা/নাইচ/রাহাত/রফিকুল/জয়নুল/২০২২/২০৩০ঘণ্টা 

তথ্যবিবরণী                                                                                                                              নম্বর : ৪০
ড্রোন টেকনোলজি এবং জিও স্পেশালাইজড ল্যাব প্রতিষ্ঠার বিষয়ে
বাংলাদেশের সাথে কাজ করার আগ্রহ প্রকাশ করেছে দক্ষিণ কোরিয়া
                                                           -- আইসিটি প্রতিমন্ত্রী
ঢাকা, ১৯ পৌষ (৩ জানুয়ারি) :


 ড্রোন টেকনোলজি এবং জিও স্পেশালাইজড ল্যাব প্রতিষ্ঠার বিষয়ে বাংলাদেশের সাথে কাজ করার আগ্রহ প্রকাশ করেছে দক্ষিণ কোরিয়া।

আজ তথ্য ও যোগাযোগ প্রযুক্তি প্রতিমন্ত্রী জুনাইদ আহ্মেদ পলকের সাথে আইসিটি টাওয়ারস্থ তাঁর দপ্তরে এক দ্বি-পাক্ষিক বৈঠকে এই আগ্রহ প্রকাশ করেন বাংলাদেশে নিযুক্ত দক্ষিণ কোরিয়ার রাষ্ট্রদূত লি জ্যাং-কিউন। 


এ সময় অন্যান্যের মধ্যে উপস্থিত ছিলেন আইসিটি বিভাগের অতিরিক্ত সচিব ড. খন্দকার আজিজুল ইসলাম, উপ সচিব মোঃ মনির হোসেন,বাংলাদেশ হাইটেক পার্ক কর্তৃপক্ষের ব্যবস্থাপনা পরিচালক ডা. বিকর্ণ কুমার ঘোষ, বাংলাদেশস্থ দক্ষিণ কোরিয়ান দূতাবাসের প্রথম সচিব জিংইউন লি, দক্ষিণ কোরিয়ার খ্যাতনামা টেকনোলজি প্রতিষ্ঠান হোজাং সলিউশনস কোম্পানি লিমিটেডের প্রধান নির্বাহী সিউক লি, আইসিটি বিভাগ ও অধীনস্থ সংস্থাসমূহের সংশ্লিষ্ট কর্মকর্তাবৃন্দ।

বৈঠকে কোরিয়ান প্রতিনিধিদল বাংলাদেশে ড্রোন প্রযুক্তি ব্যবহার করে ওয়াটার কোয়ালিটি ম্যানেজমেন্ট ও অ্যাকোয়াকালচার বিষয়ে বিশ্বব্যাংকের অর্থায়নে একটি পাইলট প্রকল্প বাস্তবায়নের কথা জানায়। এ লক্ষ্যে পরিবেশ, বন ও জলবায়ু পরিবর্তন, মৎস্য ও প্রাণিসম্পদ, ভূমি, বিমান চলাচল ও পর্যটন এবং পানিসম্পদ মন্ত্রণালয় ও বিভিন্ন সংস্থার কর্মকর্তাদের সক্ষমতা তৈরির কথাও তারা জানান।

প্রতিমন্ত্রী বলেন, দক্ষিণ কোরিয়া বাংলাদেশের বিশ্বস্ত বন্ধু। তিনি ড্রোন প্রযুক্তি ব্যবহারের জন্য আইসিটির সাথে অন্যান্য মন্ত্রণালয়ের সমন্বয় করে কার্যকরী ব্যবস্থা গ্রহণের অভিমত ব্যক্ত করেন। 


আইসিটি বিভাগের পক্ষ হতে আইসিটি বিভাগ; সড়ক; পরিবহন ও সেতু; বিদ্যুৎ, জ্বালানি ও খনিজ সম্পদ, এলজিআরডি; কৃষি ও পূর্ত মন্ত্রণালয়ের কর্মকর্তাদের উক্ত প্রক্রিয়ার সাথে সংযুক্ত করার পরামর্শ প্রদান করা হয়। এছাড়া বৈঠকে বাংলাদেশের পক্ষ থেকে জিও স্পেশালাইজড ল্যাব স্থাপনের জন্য এদেশের সরকারি কর্মকর্তাদের  দক্ষতা বৃদ্ধিতে কোরিয়ান প্রতিষ্ঠান কোইকার মাধ্যমে কার্যকরী ব্যবস্থা গ্রহণের অভিমত ব্যক্ত করা হয়।

 ড্রোন টেকনোলজি এবং জিও স্পেশালাইজড ল্যাব প্রতিষ্ঠার বিষয়ে আগামী ফেব্রুয়ারিতে সমন¦য় সভা করার বিষয়ে উভয়দেশ একমত পোষণ করে।

দক্ষিণ কোরিয়ার রাষ্ট্রদূত বাংলাদেশের তথ্যপ্রযুক্তি খাতের উন্নয়নে সর্বাত্মক সহায়তার আশ্বাস দিয়ে বলেন, আগামী দিনগুলোতে দক্ষিণ কোরিয়া বাংলাদেশের সাথে প্রযুক্তিসহ বিভিন্ন ক্ষেত্রে যৌথভাবে কাজ করবে। 

#

শহিদুল/রাহাত/রফিকুল/জয়নুল/২০২২/২০২৫ঘণ্টা  

তথ্যবিবরণী                                                                                                                             নম্বর : ৩৯
বঙ্গবন্ধুর নেতৃত্বেই বাঙালি কাক্সিক্ষত স্বাধীনতা অর্জন করেছে
                                                     -- সংস্কৃতি প্রতিমন্ত্রী
ঢাকা, ১৯ পৌষ (৩ জানুয়ারি) :


সংস্কৃতি বিষয়ক প্রতিমন্ত্রী কে এম খালিদ বলেছেন, বাঙালির হাজার বছরের ইতিহাসে এ বঙ্গভূমি বিভিন্ন সময়ে মোগল,পর্তুগীজ, ব্রিটিশ, বর্গীদের দ্বারা শাসিত-শোষিত হয়েছে। তিতুমীর, সূর্যসেন, প্রীতিলতা, ক্ষুদিরাম প্রমুখ স্বাধীনতা সংগ্রামী বীর বিপ্লবীরা এদেশের স্বাধিকার ও স্বাধীনতার জন্য প্রাণান্ত চেষ্টা করেছেন, নিজেদের জীবন উৎসর্গ করেছেন। কিন্তু তারা কেউ সেই কাক্সিক্ষত স্বাধীনতা এনে দিতে পারেননি। জাতির পিতা বঙ্গবন্ধু শেখ মুজিবুর রহমানই প্রথম বাঙালি যাঁর নেতৃত্বে মহান মুক্তিযুদ্ধের মাধ্যমে বাঙালি জাতি সেই কাক্সিক্ষত স্বাধীনতা অর্জন করে। 


প্রতিমন্ত্রী আজ রাজধানীর বাংলাদেশ জাতীয় জাদুঘরের কবি সুফিয়া কামাল মিলনায়তনে জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী ও স্বাধীনতার সুবর্ণজয়ন্তী উপলক্ষ্যে জাদুঘর আয়োজিত ‘বঙ্গবন্ধু: বিকল্পহীন অদ্বিতীয় নেতা’ শীর্ষক বিশেষজ্ঞ বক্তৃতা ও সেমিনারে প্রধান অতিথির বক্তব্যে এসব কথা বলেন।

সংস্কৃতি প্রতিমন্ত্রী বলেন, সর্বকালের সর্বশ্রেষ্ঠ বাঙালি জাতির পিতা বঙ্গবন্ধু শেখ মুজিবুর রহমান বাঙালির দুই প্রধান কবি কবিগুরু রবীন্দ্রনাথ ঠাকুর ও জাতীয় কবি কাজী নজরুল ইসলামের চেতনা ও আদর্শকে বুকে ধারণ করে শোষণ ও বঞ্চনামুক্ত, সমতাভিত্তিক, ন্যায়পরায়ণ অসাম্প্রদায়িক সোনার বাংলা গড়ার লক্ষ্যে আজীবন সংগ্রাম করে গেছেন। তিনি বাঙালি জাতীয়তাবাদের চেতনাকে সমুন্নত রেখেছেন। এ সময় আলোচনা সভা, সেমিনার, সিম্পোজিয়াম, ওয়ার্কশপ প্রভৃতি আয়োজনের ওপর গুরুত্বারোপ করে প্রতিমন্ত্রী বলেন, এর মাধ্যমে নতুন প্রজন্ম আলোকিত জ্ঞানমনস্ক হয়ে বেড়ে ওঠার পাশাপাশি বঙ্গবন্ধু ও মুক্তিযুদ্ধসহ জাতির সঠিক ইতিহাস জানতে পারবে।

বাংলাদেশ জাতীয় জাদুঘর বোর্ড অভ্ ট্রাস্টিজ’র সভাপতি অধ্যাপক ড. আ আ ম স আরেফিন সিদ্দিকের সভাপতিত্বে অনুষ্ঠানে বিশেষ অতিথির বক্তৃতা করেন সংস্কৃতি বিষয়ক মন্ত্রণালয়ের সচিব মোঃ আবুল মনসুর।    সেমিনারে মূল প্রবন্ধ উপস্থাপন করেন বিশিষ্ট লেখক, শিক্ষাবিদ ও সাংবাদিক আবুল মোমেন। 


পরে প্রতিমন্ত্রী বাংলাদেশ জাতীয় জাদুঘরের নলিনীকান্ত ভট্টশালী প্রদর্শনী গ্যালারিতে পটুয়া কামরুল হাসানের জন্মশতবার্ষিকী উদ্যাপন উপলক্ষ্যে জাদুঘর আয়োজিত শিল্পী কামরুল হাসানের শতচিত্রের বিশেষ প্রদর্শনীর উদ্বোধন করেন।
#

ফয়সল/রাহাত/রফিকুল/জয়নুল/২০২২/২০০০ঘণ্টা 

তথ্যবিবরণী                                                                                                                 নম্বর: ৩৮
মহিলা ও শিশু বিষয়ক মন্ত্রণালয়ে সচিব পদে যোগদান করেছেন ড. মু: আনোয়ার হোসেন হাওলাদার
ঢাকা, ১৯ পৌষ (৩ জানুয়ারি) :    
ড. মু: আনোয়ার হোসেন হাওলাদার গতকাল মহিলা ও শিশু বিষয়ক মন্ত্রণালয়ের সচিব হিসেবে যোগদান করেছেন।  
আজ মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা মন্ত্রণালয়ে তাঁকে ফুলেল শুভেচ্ছা জানান। এ সময় মন্ত্রণালয়ের কর্মকর্তা ও দপ্তর সংস্থার প্রধানগণ উপস্থিত ছিলেন।
বিসিএস (প্রশাসন) ক্যাডারের ১০ম ব্যাচের কর্মকর্তা ড. মু: আনোয়ার হোসেন হাওলাদার এর পূর্বে দুর্নীতি দমন কমিশনের সচিব পদে দায়িত্ব পালন করেন। গত ২০ ডিসেম্বর জনপ্রশাসন মন্ত্রণালয় তাঁকে সচিব পদে মহিলা ও শিশু বিষয়ক মন্ত্রণালয়ে পদায়ন করে।
ড. মু: আনোয়ার হোসেন হাওলাদার বিসিএস (প্রশাসন) ক্যাডারের দশম ব্যাচের কর্মকর্তা। তিনি সহকারী কমিশনার হিসেবে খুলনা বিভাগীয় কমিশনার অফিস ও কুষ্টিয়া জেলা প্রশাসকের কার্যালয়ে দায়িত্ব পালন করেন। তিনি মাঠ পর্যায়ে সহকারী কমিশনার ভূমি হিসেবে কুষ্টিয়ার দৌলতপুর ও গাজীপুর সদর উপজেলায় দায়িত্ব পালন করেন। ড. মু: আনোয়ার হোসেন হাওলাদার উপজেলা নির্বাহী অফিসার হিসেবে বরগুনার বামনা উপজেলা ও বাগেরহাটের কচুয়া উপজেলায় কাজ করেছেন। তিনি জেলা প্রশাসক হিসেবে সাতক্ষীরা জেলায় দায়িত্ব পালন করেন। তিনি বিভাগীয় কমিশনার হিসেবে খুলনা বিভাগে দায়িত্ব পালন করেন। এছাড়াও তিনি স্থানীয় সরকার বিভাগ, গৃহায়ন ও গণপূর্ত মন্ত্রণালয়, পরিবেশ অধিদপ্তরের বিভিন্ন পদে ও স্বাস্থ্য মন্ত্রণালয়ে অতিরিক্ত সচিব পদে কর্মরত ছিলেন।
#

আলমগীর/রাহাত/রফিকুল/রেজাউল/২০২২/১৭৫৮ ঘণ্টা
তথ্যবিবরণী                                                                                                                             নম্বর : ৩৭
সমস্ত ষড়যন্ত্র উপড়ে ফেলে আজ পদ্মাসেতু হয়েছে
                              -- তথ্য ও সম্প্রচার মন্ত্রী
ঢাকা, ১৯ পৌষ (৩ জানুয়ারি) :


সমস্ত ষড়যন্ত্র উপড়ে ফেলে আজ পদ্মাসেতু হয়েছে উল্লেখ করে তথ্যমন্ত্রী ও আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘পদ্মাসেতু একটি স্বপ্নের সেতু ছিলো, সেই স্বপ্নের বাস্তবায়ন হয়েছে। প্রধানমন্ত্রী বঙ্গবন্ধুকন্যা শেখ হাসিনা বঙ্গবন্ধুর কনিষ্ঠকন্যা শেখ রেহানাসহ পদ্মাসেতুর এপার থেকে ওপারে গাড়ি চালিয়ে গেছেন, আবার গাড়িতে এপারে এসে গণভবনে ফিরে গেছেন। সেখানে তিনি হেঁটেছেন। এর অর্থ পদ্মাসেতু হয়ে গেছে।’ 


আজ তথ্য ও সম্প্রচার মন্ত্রণালয়ের সভাকক্ষে বাংলাদেশ প্রেস কাউন্সিলের নবনির্বাচিত কমিটির সাথে বৈঠক শেষে সাংবাদিকদের এক প্রশ্নের জবাবে মন্ত্রী এসব কথা বলেন। তথ্য ও সম্প্রচার সচিব মোঃ মকবুল হোসেন, প্রেস কাউন্সিলের চেয়ারম্যান বিচারপতি মোঃ নিজামুল হক, সচিব মোঃ শাহ আলম এবং সদস্যদের মধ্যে মোঃ শফিউল ইসলাম এমপি, ইকবাল সোবহান চৌধুরী, সাইফুল আলম, মঞ্জুরুল আহসান বুলবুল, মুজাফফর হোসেন পল্টু, সেবীকা রানী ও ড. ফেরদৌস জামান বৈঠকে অংশ নেন।

মন্ত্রী বলেন, ‘পদ্মাসেতু নিয়ে দেশে-বিদেশে অনেক ষড়যন্ত্র হয়েছে। বেগম খালেদা জিয়াই বলেছেন, আওয়ামী লীগ কখনো পদ্মাসেতু করতে পারবে না। বিএনপি’র নেতারাও তাতে সুর মিলিয়েছেন। বেগম জিয়া আরো বলেছিলেন যে, পদ্মাসেতু যদি করেও তাহলে এটা জোড়াতালি দিয়ে একটা সেতু হবে। তবে বাস্তবিক পৃথিবীর সকল সেতু জোড়া দিয়েই হয়।’

‘প্রধানমন্ত্রী যেহেতু পদ্মাসেতুর এপার থেকে ওপারে এবং ওপার থেকে এপারে এসেছেন, এখন বিএনপি নেতারা কি বলবেন এবং কখন এই পদ্মাসেতু দিয়ে গাড়ি চালিয়ে যাবেন সেই অপেক্ষায় আছি, কারণ তারা এই সেতু নিয়ে অনেক বিরূপ মন্তব্য করেছেন’ বলেন ড. হাছান। তিনি বলেন, বিশ্বব্যাংকের যারা সেতু থেকে মুখ ফিরিয়ে নিয়ে পরে আবার অর্থায়নের প্রস্তাব দিয়েছিলেন যা প্রধানমন্ত্রী প্রত্যাখ্যান করেছেন, আশা করছি তারাও দেখবেন একটি দেশ তাদের প্রধানমন্ত্রীর নেতৃত্বে কিভাবে আন্তর্জাতিক ষড়যন্ত্রকে ছিন্নভিন্ন করে এমন বিশাল সেতু নির্মাণ করতে পারে। যারা পদ্মাসেতুতে অর্থায়ন বন্ধ করেছিলো তারা নিশ্চয়ই এখন এই পদ্মাসেতু দেখে লজ্জিত হবে। 


এর আগে মন্ত্রী তাঁর বক্তব্যে বলেন, ‘প্রেস কাউন্সিল আমাদের দেশে মুক্তমত চর্চা, গণমাধ্যমের স্বাধীনতা, জবাবদিহিতা নিশ্চিত করার লক্ষ্যে কাজ করছে এবং আমরা এটিকে আরো শক্তিশালী করার উদ্যোগ ইতোমধ্যেই গ্রহণ করেছি।’ 


ড. হাছান বলেন, ‘জাতির পিতা বঙ্গবন্ধু শেখ মুজিবুর রহমান প্রেস কাউন্সিল গঠন করেছেন। মুক্তমত চর্চা এবং বহুমাত্রিক সমাজ গঠন ও একটি গণতান্ত্রিক সমাজকে শক্তিশালী করার লক্ষ্যেই তিনি প্রেস কাউন্সিল গঠন করেছিলেন। আমাদের প্রধানমন্ত্রী শেখ হাসিনার নেতৃত্বাধীন সরকার একটি বহুমাত্রিক সমাজ গঠনের লক্ষ্যে কাজ করছে। আমাদের দেশে যেভাবে মতপ্রকাশের স্বাধীনতা আছে সেটি অনেক উন্নয়নশীল দেশে নেই।’ 


একইসাথে উন্নত দেশগুলোতেও মতপ্রকাশের স্বাধীনতা যেমন আছে, সেখানে একইসাথে সংবাদপত্র এবং গণমাধ্যমের জবাবদিহিতাও আছে উদাহরণ দিয়ে মন্ত্রী বলেন, ‘যুক্তরাজ্যে কিছুদিন আগে একজন এমপি’র বিরুদ্ধে ভুল সংবাদ পরিবেশনের কারণে বিবিসির পুরো টিমকে পদত্যাগ করতে হয়েছিলো, ক’দিন আগেও একটি ভুল সংবাদ পরিবেশনের কারণে বিবিসিকে মোটা অংকের জরিমানা দিতে হয়েছে। একটি ভুল সংবাদ পরিবেশনের কারণে লন্ডন থেকে প্রকাশিত পৃথিবীর সবচাইতে পুরনো ১৬৭ বছরের ইংরেজি দৈনিক নিউজ অভ্ দ্য ওয়ার্ল্ড পত্রিকার বিরুদ্ধে মোটা অংকের জরিমানা হয় এবং তা দিতে না পারার কারণে তারা পত্রিকাই বন্ধ করে দিতে বাধ্য হয়। কন্টিনেন্টাল ইউরোপে গণমাধ্যম ভুল সংবাদ পরিবেশন করলে তাদের বিরুদ্ধে মামলা হয়, তাদেরকে জবাবদিহি করতে হয় এবং একইসাথে জরিমানাও দিতে হয়।’ 

#

আকরাম/রাহাত/রফিকুল/জয়নুল/২০২২/১৮২৫ঘণ্টা  

তথ্যবিবরণী                                                                                                                             নম্বর: ৩৬
কোভিড-১৯ সংক্রান্ত সর্বশেষ প্রতিবেদন 

ঢাকা, ১৯ পৌষ (৩ জানুয়ারি) :    

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ১৯ হাজার ৯৮০ জনের নমুনা পরীক্ষা করে ৬৭৪ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৮৭ হাজার ১৪০ জন। 

          গত ২৪ ঘণ্টায় ৪ জন মৃত্যুবরণ করেছেন। এ পর্যন্ত ২৮ হাজার ৮১ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৪৯ হাজার ৭৭১ জন।

#

জাকির/রাহাত/রফিকুল/রেজাউল/২০২২/১৭১৫ ঘণ্টা
তথ্যবিবরণী                                                                                                                               নম্বর : ৩৫
এলডিসি উত্তর চ্যালেঞ্জ মোকাবিলায় জার্মানির সহযোগিতা কামনা করেছেন বাণিজ্যমন্ত্রী
ঢাকা, ১৯ পৌষ (৩ জানুয়ারি) :    

স্বল্পোন্নত দেশ (এলডিসি) থেকে বাংলাদেশের উত্তরণ পরবর্তী চ্যালেঞ্জ মোকাবিলায় বাংলাদেশের বাণিজ্য সংশ্লিষ্ট সমঝোতা বৃদ্ধি এবং জিএসপি ইস্যুতে জার্মানির সহযোগিতা কামনা করেছেন বাণিজ্যমন্ত্রী টিপু মুনশি।  
বাণিজ্যমন্ত্রী আজ সচিবালয়ে জার্মানির রাষ্ট্রদূত একিম ট্রোস্টার এর সাথে সাক্ষাতকালে এ সহযোগিতা কামনা করেন। 
মন্ত্রী বাংলাদেশ থেকে আরো অধিক পণ্য জার্মান বাজারে সহজে প্রবেশের অনুরোধ জানিয়ে বলেন, পরিবেশবান্ধব গ্রিন ফ্যাক্টরি স্থাপন, শ্রমিক কল্যাণসহ অন্যান্য কম্পপ্ল্যায়েন্স অনুসরণ করায় বাংলাদেশে উৎপাদন খরচ বৃদ্ধি পেয়েছে। এসময় তৈরি পোশাক রপ্তানির ক্ষেত্রে ন্যায্যমূল্য প্রদানের জন্য জার্মানির সহযোগিতা প্রত্যাশা করেন। বাংলাদেশের ১০০টি অর্থনৈতিক অঞ্চলে এবং ৩৩টি হাইটেক পার্কে জার্মান বিনিয়োগের অনুরোধ জানান তিনি।
জার্মান রাষ্ট্রদূত বাংলাদেশের সাম্প্রতিক উন্নয়নের জন্য প্রধানমন্ত্রী শেখ হাসিনার নেতৃত্বাধীন সরকারের প্রশংসা করেন। তিনি বিশ্বে বাংলাদেশের অগ্রযাত্রার ইতিবাচক চিত্র নির্মাণে জার্মানির সহযোগিতা প্রদানের আগ্রহ প্রকাশ করেন। বাংলাদেশে জার্মানির উন্নয়ন সহযোগিতা ও দ্বিপাক্ষিক বাণিজ্য আরো শক্তিশালী হবে বলে রাষ্ট্রদূত এসময় আশ্বস্ত করেন।  

#

জাহাঙ্গীর/অনসূয়া/পরীক্ষিৎ/শাম্মী/আসমা/২০২২/১৬২০ ঘণ্টা

তথ্যবিবরণী                                                                       
                                              নম্বর :  ৩৪  
সরকারের আন্তরিকতায় সড়ক পরিবহন ব্যবস্থায় আমূল পরিবর্তন ঘটেছে

                                                                                                  -জনপ্রশাসন প্রতিমন্ত্রী

ঢাকা, ১৯ পৌষ (৩ জানুয়ারি):

জনপ্রশাসন প্রতিমন্ত্রী ফরহাদ হোসেন বলেছেন, সরকারের আন্তরিকতা ও দূরদর্শী পদক্ষেপের ফলে সড়ক পরিবহন ব্যবস্থায় আমূল পরিবর্তন ঘটেছে। যার ফলে জনগণ স্বস্তিতে যাতায়াত করতে পারছে।
আজ জনপ্রশাসন মন্ত্রণালয়ের সম্মেলন কক্ষে সরকারি যানবাহন অধিদপ্তরের পক্ষ থেকে বাংলাদেশ সড়ক পরিবহন কর্পোরেশন (বিআরটিসি) কে বিনামূল্যে গাড়ি সরবরাহের সমঝোতা স্মারক অনুষ্ঠানে প্রধান অতিথির বক্তৃতায় প্রতিমন্ত্রী এ কথা বলেন।
প্রতিমন্ত্রী বলেন, দেশের নাগরিকগণ যেন নিরাপদে বসবাস ও চলাচল করতে পারে সেজন্য সরকার আন্তরিকভাবে কাজ করে চলেছে। নাগরিকদের চলাচলের নিরাপত্তা নিশ্চিত করার জন্য বিভিন্ন ধরনের অবকাঠামো উন্নয়ন এবং প্রশিক্ষণের কাজ চলমান রয়েছে। ভবিষ্যতে সড়ক দুর্ঘটনারোধে গাড়িচালকদের আরো সুপ্রশিক্ষিত করে গড়ে তুলতে হবে। গাড়ি চালকরা যাতে একটি নির্দিষ্ট সময় পর বিশ্রাম নিতে পারে সেজন্য মহাসড়কগুলোর পাশে পর্যাপ্ত বিশ্রাম কক্ষ তৈরি করতে হবে। গাড়ি চালনায় তাদের পূর্ণ সক্ষমতা রয়েছে কিনা তা নিয়মিত পরীক্ষার ব্যবস্থা রাখতে হবে।
সরকারি যানবাহন অধিদপ্তরের পক্ষে পরিবহন কমিশনার মোঃ মিজানুর রহমান এবং বিআরটিসি’র পক্ষে সংস্থাটির চেয়ারম্যান মোঃ তাজুল ইসলাম সমঝোতা স্মারকে স্বাক্ষর করেন।
অনুষ্ঠানে বাংলাদেশ সড়ক পরিবহন কর্পোরেশন (বিআরটিসি) এর কাছে ২৯টি গাড়ি হস্তান্তর করা হয়। জনপ্রশাসন প্রতিমন্ত্রী ফরহাদ হোসেন যানবাহনের চাবিগুলো সড়ক পরিবহন ও মহাসড়ক বিভাগের সচিব মোঃ নজরুল ইসলামের হাতে তুলে দেন। বিআরটিসি’র ড্রাইভিং প্রশিক্ষণ কাজে ব্যবহারের জন্য বিনামূল্যে গাড়িগুলো সরবরাহ করা হয়।
#
শিবলী/অনসূয়া/পরীক্ষিৎ/মেহেদী/জাহাঙ্গীর/শাম্মী/শামীম/২০২২/১৬০০ ঘণ্টা   
তথ্যবিবরণী                                                                       
                                               নম্বর : ৩৩     
বিজিবি’র অভিযান

গত মাসে প্রায় ১২১ কোটি টাকার চোরাচালান ও মাদকদ্রব্য জব্দ

ঢাকা, ১৯ পৌষ (৩ জানুয়ারি) : 

বর্ডার গার্ড বাংলাদেশ (বিজিবি) ডিসেম্বর-২০২১ মাসে দেশের সীমান্ত এলাকাসহ অন্যান্য স্থানে অভিযান চালিয়ে সর্বমোট ১২০ কোটি ৮৩ লক্ষ ৩৮ হাজার টাকা মূল্যের বিভিন্ন প্রকারের চোরাচালান পণ্য সামগ্রী, অস্ত্র ও গোলাবারুদ এবং মাদকদ্রব্য জব্দ করেছে। জব্দকৃত মাদকের মধ্যে রয়েছে ১৬ লক্ষ ১ হাজার ৬৭৩ পিস ইয়াবা ট্যাবলেট, ৩ কেজি ১১০ গ্রাম ক্রিস্টাল মেথ আইস, ১৯ হাজার ৫৬২ বোতল ফেনসিডিল, ১৭ হাজার ৮৬১ বোতল বিদেশি মদ, ১ হাজার ৭০৪ ক্যান বিয়ার, ১ হাজার ৬৯৩ কেজি গাঁজা, ৯ কেজি ২৯৮ গ্রাম হেরোইন, ১৫ হাজার ৭৫৬টি ইনজেকশন, ৪ হাজার ৭৬৫টি ইস্কাফ সিরাপ, ৩ হাজার ১১১ বোতল এমকেডিল/কফিডিল, ৮ হাজার ৩৯৮টি অ্যানেগ্রা/সেনেগ্রা ট্যাবলেট এবং ৯৫ হাজার ১৫২টি অন্যান্য ট্যাবলেট। 
জব্দকৃত অন্যান্য চোরাচালান দ্রব্যের মধ্যে রয়েছে ১৫ কেজি ২৬৭ গ্রাম স্বর্ণ, ৬২ কেজি ৬৮০ গ্রাম রূপা, ১ লক্ষ ৫৬ হাজার ৩২১টি কসমেটিক্স সামগ্রী, ১ হাজার ৭৫৫টি ইমিটেশন গহনা, ১০ হাজার ৪৩৮টি শাড়ী, ৫ হাজার ৩৮টি থ্রিপিস/ শার্টপিস/ চাদর/ কম্বল, ১ হাজার ৫১ মিটার থান কাপড়, ১ হাজার ৯৫০ ঘনফুট কাঠ, ১০ হাজার ৯৪৯ কেজি চা পাতা, ১৩০ কেজি গ্যামাক্সিন পাউডার, ১৪ হাজার ৯০০ কেজি কয়লা, ৪টি কষ্টি পাথরের মূর্তি, ৯টি ট্রাক/কাভার্ডভ্যান, ৪টি প্রাইভেটকার/মাইক্রোবাস, ১৩টি পিকআপ, ৪৪টি সিএনজি/ইজিবাইক এবং ৬৬টি মোটরসাইকেল। উদ্ধারকৃত অস্ত্রের মধ্যে রয়েছে ৫টি পিস্তল, ১টি এসএমজি, ৫টি বিভিন্ন প্রকার গান, ৮টি ম্যাগাজিন, ১৮ রাউন্ড গুলি এবং ৩৫টি খালি খোসা। 
এছাড়াও সীমান্তে বিজিবির অভিযানে ইয়াবাসহ বিভিন্ন প্রকার মাদকপাচার ও অন্যান্য চোরাচালানে জড়িত থাকার অভিযোগে ২৯০ জন চোরাচালানীকে এবং অবৈধভাবে সীমান্ত অতিক্রমের দায়ে ২২০ জন বাংলাদেশি নাগরিক ও ১০ জন ভারতীয় নাগরিককে আটকের পর তাদের বিরুদ্ধে আইনানুগ ব্যবস্থা গ্রহণ করা হয়েছে।   

#
শরিফুল/অনসূয়া/পরীক্ষিৎ/মেহেদী/শামীম/২০২২/১৫৪৪ ঘণ্টা  
তথ্যবিবরণী  




                                                                   নম্বর : ৩২  
টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ১৯ পৌষ (৩ জানুয়ারি) :      

সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বিষয়টি স্ক্রল আকারে প্রচারের জন্য অনুরোধ করা হলো :     


মূলবার্তা :   


আগামী ৫ থেকে ৮ জানুয়ারি ২০২২ চার দিনব্যাপী ‘পার্বত্য মেলা’ শেখ হাসিনা পার্বত্য চট্টগ্রাম কমপ্লেক্স, বেইলি রোড, ঢাকায় অনুষ্ঠিত হবে। আপনারা সবাই আমন্ত্রিত - পার্বত্য চট্টগ্রাম বিষয়ক মন্ত্রণালয়।     
#

নাছির/অনসূয়া/মেহেদী/আসমা/২০২২/১৫০০ ঘণ্টা   
তথ্যবিবরণী                                                                               
                                               নম্বর : ৩১ 

আইনজীবীদের সততা ও দক্ষতার সাথে দায়িত্বপালনের আহ্বান শিল্পমন্ত্রীর

নরসিংদী, ১৯ পৌষ (৩ জানুয়ারি) : 


আইনজীবীদের সততা ও দক্ষতার সাথে দায়িত্বপালনের আহ্বান জানিয়েছেন শিল্পমন্ত্রী নূরুল মজিদ মাহমুদ হুমায়ূন। 


মন্ত্রী গতকাল নরসিংদী জেলা আইনজীবী সমিতির নবনির্বাচিত কার্যনির্বাহী সংসদ ২০২২ এর সদস্যদের শপথগ্রহণ অনুষ্ঠানে প্রধান অতিথির বক্তব্যে এ আহ্বান জানান। নরসিংদী জেলা আইনজীবী সমিতির মূল ভবনে শপথগ্রহণ অনুষ্ঠান অনুষ্ঠিত হয়। প্রধান অতিথির উপস্থিতিতে শপথ বাক্য পাঠ করান জেলা ও দায়রা জজ মোসতাক আহমেদ।


শিল্পমন্ত্রী বলেন, আমি এ জেলার সন্তান। আমার বাবা ছিলেন একজন আইনজীবী। তাই আইনজীবীদের বসার জন্য যেন কষ্ট না হয় সেজন্য একটি ভবন নির্মাণ করা হয়েছে।  


অনুষ্ঠানে বিশেষ অতিথি হিসেবে বক্তব্য রাখেন জেলা ও দায়রা জজ মোসতাক আহমেদ। এছাড়া নারী শিশু বিচারক বেগম মেহেরুন্নেসা, চিফ জুডিসিয়াল ম্যাজিস্ট্রেট মোল্যাহ সাইফুল আলম, নরসিংদী জেলা আইনজীবী সমিতির সাবেক সভাপতি এড আব্দুল হান্নান ভূইয়া প্রমুখ বক্তব্য রাখেন। এসময় বিচারক ও আইনজীবীরা উপস্থিত ছিলেন।

#

মাহমুদুল/অনসূয়া/পরীক্ষিৎ/মেহেদী/গিয়াস/শাম্মী/শামীম/২০২২/১৪০৫ ঘণ্টা  

তথ্যবিবরণী                                                                                                                               নম্বর : ৩০
লঞ্চে অগ্নিদগ্ধদের চিকিৎসার খোঁজ নিতে বার্ন ইনস্টিটিউটে নৌপরিবহন প্রতিমন্ত্রী
ঢাকা, ১৯ পৌষ (৩ জানুয়ারি) :   

নৌপরিবহন প্রতিমন্ত্রী খালিদ মাহ্‌মুদ চৌধুরী আজ ঢাকায় শেখ হাসিনা জাতীয় বার্ন ও প্লাস্টিক সার্জারি ইনস্টিটিউটে ঝালকাঠিতে এমভি অভিযান-১০ লঞ্চে আগুনে আহতদের দেখতে যান এবং তাদের চিকিৎসার খোঁজ নেন। তিনি তাদের দ্রুত আরোগ‍্য কামনা করেন। 
এমভি অভিযান-১০ লঞ্চে অগ্নিদগ্ধ ভর্তিকৃত রোগী সংখ্যা ২১ জন। এ যাবত ইনস্টিটিউটে মৃত্যুবরণ করেছে 
৩ জন। সুস্থ হয়ে ফিরে গেছে ৫ জন এবং এখনও ভর্তি রয়েছে ১৩ জন।  
রোগীদের অবস্থান : ওয়ার্ড নং ৭০২ তে ৪ জন, ওয়ার্ড নং ৭০১ তে ১ জন, ওয়ার্ড নং ৯০১ তে ১ জন, ওয়ার্ড নং ৮০২ তে ২ জন, ওয়ার্ড নং ৬০২ তে ২ জন এবং আইসিইউতে ৩ জন।
এসময় অন‍্যান‍্যের মধ‍্যে শেখ হাসিনা জাতীয় বার্ন ও প্লাস্টিক সার্জারি ইনস্টিটিউটের সমন্বয়ক ডা. সামন্তলাল সেন, পরিচালক ডা. আবুল কালাম এবং বিআইডব্লিউটিএ’র চেয়ারম‍্যান কমডোর গোলাম সাদেক উপস্থিত ছিলেন।
উল্লেখ‍্য, গত ২৪ ডিসেম্বর মধ‍্যরাতে এম ভি অভিযান-১০ লঞ্চে আগুন লাগে। প্রতিমন্ত্রী খবর পেয়ে সেদিন সকালে ঢাকা থেকে সড়কপথে ঝালকাঠীর উদ্দেশে রওনা দেন। যাবার সময় বরিশালে শেরেবাংলা মেডিকেল কলেজ হাসপাতালে এবং ঝালকাঠী হাসপাতালে দগ্ধদের দেখতে যান এবং তাদের চিকিৎসার খোঁজ নেন। বিকালে তিনি ঘটনাস্থলে অগ্নিদগ্ধ লঞ্চটি পরিদর্শন করেন। সেদিন রাতে ঢাকায় পৌঁছে শেখ হাসিনা জাতীয় বার্ন ও প্লাস্টিক সার্জারি ইনস্টিটিউটে দগ্ধদের দেখতে যান এবং তাদের চিকিৎসার খোঁজ নেন।
#

জাহাঙ্গীর/অনসূয়া/পরীক্ষিৎ/জাহাঙ্গীর/সুবর্ণা/আসমা/২০২২/১৩৩০ ঘণ্টা  

